
ABSTRAK 

Pelaksanaan pembelajaran secara bersemuka di Universiti Teknologi 

Malaysia (UTM) turut terjejas secara langsung kerana penularan wabak Covid-19. 

Selepas pelaksanaan Perintah Kawalan pergerakan di Malaysia pada 18 Mac 2020 

menyebabkan pembelajaran secara bersemuka telah digantikan dengan pembelajaran 

secara atas talian untuk memastikan proses pembelajaran tetap diteruskan. Kajian ini 

bertujuan mengkaji pengalaman pembelajaran atas talian dalam kalangan pelajar 

UTM sewaktu Covid-19. Selain itu, kajian ini dijalankan untuk melihat cabaran 

pembelajaran atas talian dalam kalangan pelajar UTM sewaktu Covid-19. Ia juga 

menyelidik strategi menghadapi cabaran pembelajaran atas talian yang dilaksanakan 

oleh responden sewaktu Covid-19. Kajian ini dilaksanakan melalui pendekatan 

kajian kualitatif dengan menggunakan reka bentuk kajian kes. Kajian kualitatif ini 

menjalankan instrumen temu bual semi-struktur melibatkan lima pelajar dalam 

jurusan Psikologi Pendidikan Semester 1 sesi 2020/2021. Mereka ditemubual untuk 

menyelami pengalaman pembelajaran atas talian semasa pandemic Covid-19. 

Pembelajaran atas talian dilaksanakan sepenuhnya secara atas talian sama ada di 

rumah atau pejabat yang melibatkan masa pembelajaran yang formal dan 

pembelajaran yang fleksibel. Kaedah pembelajaran atas talian yang digunakan ketika 

pandemik covid-19 ialah pembelajaran segerak dan tidak segerak. Dapatan kajian ini 

mendapati bahawa terdapat dua jenis cabaran yang dihadapi oleh pelajar iaitu 

cabaran luaran dan dalaman. Cabaran luaran melibatkan aspek kemudahan teknologi, 

aspek kerja kumpulan dan sokongan pensyarah. Manakala, cabaran dalaman pula 

melibatkan kesediaan pelajar dan masalah peribadi. Dalam menangani cabaran 

tersebut, responden menyatakan beberapa strategi yang membantu dalam 

menghadapi cabaran pembelajaran atas talian melibatkan aspek kemudahan 

teknologi, inisiatif pelaksanaan kerja kumpulan, mendapat sokongan pensyarah, 

kesediaan pelajar mendepani norma baharu dan meningkatkan pengurusan peribadi. 

Untuk mendepani norma baharu, perlunya kerjasama kerajaan, Kementerian 

Pengajian Tinggi, pihak universiti dan pelajar dalam menyelesaikan kekangan 

pembelajaran dalam talian agar ia menjadi norma baharu pada masa depan. 

ABSTRACT 

The implementation of face-to-face learning was directly affected in 

Universiti Teknologi Malaysia (UTM) due to the spreading of Covid-19 epidemic. 

After the implementation of the Movement Control Order in Malaysia on 18 March 

2020, face-to-face learning has been replaced with online learning to ensure the 

continuation of learning process. The aim of this study is to explore online learning 

experiences among UTM postgraduate students during Covid-19 pandemic. In 

specific, this study was conducted to identify the challenges of online learning 

among UTM postgraduate students during Covid 19 pandemic. This study also 

explored the strategies used by the in overcoming online learning challenges during 

Covid-19 pandemic. This study was conducted using qualitative research using case 

study design. The data of this qualitative research was collected using semi-

structured interviews involving five postgraduate students of semester 1 2020/2021 

majoring in Educational Psychology. They were interviewed to explore their online 

learning experiences during Covid-19 pandemic. Online learning was fully 

conducted at home and workplace which was using formal learning time and flexible 

learning. Online learning methods are used during covid-19 pandemic which involve 

asynchronous and synchronous learning. In this study, it was found that there are two 

types of challenges that students experienced while using online learning which are 

internal and external challenges. The external challenges consist of lack of 

technology facilities, aspects of group work and lecturer‟s support. For the the 

internal challenges, it relates to students‟ readiness and personal problems. In 

overcoming the challenges, the respondents stated that there are several strategies 

that are helpful and meaningful such as sufficient technology facilities, lecturers‟ 

support, students‟ readiness to face new norms and improve personal management. 

There is a need of cooperation from the government, the Ministry of Higher 

Education, the university, and students in resolving the constraints of online learning 

as it can meet a new norm in future. 

BAB 1 

PENGENALAN 

1.1 Pendahuluan 

Pembelajaran atas talian menjadi trend pendidikan jarak jauh pada masa kini 

dan semakin berkembang hari demi hari mengikut arus perkembangan era digital. 

Pembelajaran atas talian atau dikenali sebagai E-Pembelajaran mengantikan kelas 

bersemuka berbentuk tradisional kepada penggunaan peranti elektronik yang 

menggunakan platform tertentu. Penerimaan pembelajaran atas talian telah 

menggantikan kaedah pembelajaran yang bersifat tradisional kepada pembelajaran 

atas talian yang lebih fleksibel dengan adanya kemudahan teknologi (Hasifah, 2011). 

Hal ini menunjukkan bahawa pembelajaran atas talian menjadi trend keperluan bagi 

sistem pendidikan bukan hanya di Malaysia malahan di negara-negara lain 

disebabkan oleh pandemik Covid-19. Pembelajaran atas talian menjadi satu 

kemestian buat para pendidik dan pelajar untuk memastikan proses pendidikan yang 

dialami dapat diteruskan dan tidak ketinggalan sewaktu dalam lautan masalah wabak 

Covid-19. 

Terdapat banyak platform untuk menjalankan pembelajaran dalam talian 

seperti Cisco Webex, Zoom, Skype, Start Meeting, Google Hangout, WhatsApp dan 

lain-lain (Pappas, 2015). Selain itu, pendidik dan pelajar perlu mendapatkan capaian 

internet yang baik dan peralatan eletronik seperti telefon pintar, tablet dan komputer 

riba untuk memudahkan proses pembelajaran tersebut. Kemudahan teknologi 

menjadi medium utama dalam menerajui pembelajaran atas talian dan menjadi satu 

wadah kepada pendidik dan pelajar dalam proses pembelajaran. Dunia tanpa 

sempadan membantu pendidik dan pelajar untuk menjalani proses pendidikan dengan 

lebih mudah tanpa perlu menghadirkan diri di tempat belajar. 

Ramai yang berpendapat pembelajaran atas talian jauh lebih mudah jika 

dibandingkan dengan pembelajaran secara konvensional. Kementerian Pendidikan 

Amerika Syarikat pada tahun 2010 menjalankan kajian empirikal berkenaan E-

Pembelajaran di sekolah K-12 dari tahun 1996 hingga 2008. Hasil kajian mendapati 

"prestasi yang amat baik dan seimbang dapat dicapai oleh pelajar yang menjalani 

pembelajaran atas talian, malahan mereka mempelajari bahan yang sama seperti 

sewaktu pengajaran bersemuka" (Means, Toyama, Murphy, Bakia & Jones, 2010). 

Hal ini menunjukkan bahawa keberkesanan pembelajaran atas talian mendatangkan 

impak kepada tahap prestasi pelajar walaupun pembelajaran itu dilaksanakan dalam 

bentuk alam maya.  

Pembelajaran atas talian adalah trend semasa yang perlu dijalani untuk 

mematuhi arahan Kementerian Pendidikan Malaysia berkenaan penangguhan semua 

peperiksaan bersemuka kerana wabak Covid-19 baru-baru ini (Mohd Rasdi, 2020).  

Para pengajar tidak mempunyai pilihan lain selain mengadakan kelas atas talian agar 

pelajar tidak ketinggalan sukatan pelajaran yang telah ditetapkan supaya pelajar 

mempelajari sukatan tersebut dalam masa yang telah ditetapkan. Hal ini 

menunjukkan bahawa pendidik boleh merancang dan memberi arahan, tugasan dan 

kerja rumah menggunakan pelbagai platform atas talian dan media sosial yang 

difikirkan sesuai mengikut kemampuan pelajar. Para pendidik boleh merujuk 

platform pembelajaran seperti Google Classroom dan Microsoft Team, Edpuzzle 

(medium pengajaran interaktif melalui video), Quizizz (permainan kuiz) dan Kahoot 

(platform pembelajaran berasaskan permainan) sebagaimana yang disarankan oleh 

Kementerian, Jabatan Pendidikan Negeri dan Pegawai Pendidikan Daerah di 

Malaysia (N. Karim, 2020).  

Tambahan pula, pelaksanaan pembelajaran atas talian meningkat secara 

mendadak apabila penularan wabak Covid-19 bermula di China mengantikan 

pembelajaran secara konvensional. Penularan wabak COVID-19 dianggap sebagai 

anjakan transformasi dalam era pendidikan berkenaan kaedah pengajaran dan 

pembelajaran. Apabila penularan Wabak Covid-19, pelaksanaan PdP secara atas 

talian di universiti boleh dipercepat dan diperluaskan apabila dilihat dari aspek 

postitf dengan penularan Covid-19, ia menjadi satu ejen bagi peningkatan 

penggunaan PdP atas talian semakin giat digunakan (Zanariah, 2020). 

Hal ini telah diakui oleh United Nations Education, Scientific and Cultural 

Organization (UNESCO) pada 5 Mac 2020, bahawa wabak Covid-19 telah 

mendatangkan impak kepada sektor pendidikan.  Hampir 300 juta pelajar terganggu 

aktiviti persekolahan mereka di seluruh dunia dan mengancam hak pendidikan untuk 

masa depan mereka. Sebelum itu terdapat 13 negara termasuk China, Itali, dan Jepun 

telah menutup sekolah di seluruh negara dalam usaha menghentikan penyebaran 

virus (UNESCO, 5 Mac 2020). Malahan, Malaysia juga merasai tempias penyebaran 

wabak Covid-19 termasuklah dunia pendidikan. Sekatan pergerakan sewaktu 

perintah kawalan pergerakan (PKP) dijalankan 18 Mac 2020 hingga 10 Jun 2020 

menyebabkan sektor pendidikan ditutup dan pembelajaran dan pengajaran dijalankan 

atas talian. Oleh itu, pembelajaran atas talian bukan lagi menjadi satu kehendak yang 

dikira sebagai pilihan kepada seseorang, namun menjadi satu kemestian dan 

keperluan agar kesinambungan pendidikan tetap terus berlangsung walaupun dalam 

mehnah pandemik Covid-19. 

1.2 Latar Belakang Kajian 

Pandemik wabak „coronavirus 2019‟ atau singkatannya iaitu Covid-19 telah 

diketahui secara umum tersebar sekitar bulan Disember 2019. Penyebaran wabak 

tersebut bermula di Wuhan, China. Sehingga kini iaitu pada 26 Mei 2020, 

penyebaran wabak melibatkan populasi dunia sehingga melebihi 5 juta orang 

manusia dijangkiti dengan wabak tersebut. Malahan, kematian disebabkan wabak 

tersebut melibatkan hampir 300 000 orang populasi dunia (Worldometer, 2020). 

Sehingga kini, penduduk dunia hampir keseluruhan dunia mengalami kesan daripada 

penularan wabak penyakit tersebut. Kesan daripada penularan wabak tersebut, 

banyak sektor awam mahupun swasta terjejas. Malahan, banyak industri perniagaan 

dan institusi pendidikan turut ditutup bagi mengelakkan penyebaran wabak itu. 

Dunia pendidikan juga mengalami tempias yang hampir sama dengan dunia 

kemerosotan ekonomi dunia asbab pandemik Covid-19. Sebelum kemunculan 

pandemik Covid-19, perkembangan dalam dunia teknologi telah berkembang maju. 

Bagi negara-negara maju yang lain, pembelajaran atas talian telah dilaksanakan 

sebagai platform dalam proses pelaksanaan pendidikan mereka. Menurut Nguyen 

(2015), kajian yang dilaksanakan oleh Vanderbilt University di Amerika Syarikat 

menunjukkan bahawa pencapaian pelajar lebih memberangsangkan berbanding 

pembelajaran bersemuka. Responden kajiannya melibatkan pelajar daripada pelbagai 

bidang menunjukkan bahawa hampir 92% responden yang menyatakan keberkesanan 

pembelajaran atas talian. Manakala, daripada responden kajian menyatakan 3% yang 

memerlukan pembelajaran secara konvensional iaitu pembelajaran bersemuka dan 

selebihnya iaitu 5 peratus adalah pelajar yang boleh mengikuti pembelajaran 

menggunakan kedua-dua kaedah pembelajaran iaitu pembelajaran atas talian 

mahupun pembelajaran secara bersemuka. Berdasarkan dapatan kajian tersebut 

menunjukkan bahawa hasil penggunaan pembelajaran atas talian boleh dijadikan 

platform dan trend dalam perubahan proses pendidikan yang lebih maju dan 

berteknologi. Dalam masa yang sama proses pendidikan tetap dapat dijalankan dan 

mendapat kesan yang amat positif.  

Kekangan persekitaran disebabkan oleh pandemik Covid-19 menjadikan 

pembelajaran atas talian sebagai satu inisiatif yang dianggap satu keperluan dalam 

mendapatkan ilmu pengetahuan. Sebagaimana pembelajaran atas talian yang berlaku 

di China sewaktu pandemik COVID-19. Dalam kajian Wyman (2020), lebih 

daripada 200 juta pelajar China melibatkan peringkat rendah dan menengah 

mengikuti proses pendidikan secara atas talian sejak pandemik Covid-19 di China 

pada bulan Januari 2020. Dalam tiga minggu, pemerintah China mengubah buku teks 

sekolah rendah dan menengah dan merakam video bagi mata pelajaran utama dalam 

format baharu yang dapat diakses melalui Wi-Fi atau televisyen. Hal ini 

menunjukkan bahawa pembelajaran tetap diteruskan walaupun dalam keadaan situasi 

sebegini. Malahan, tindakan yang diambil oleh China telah dijadikan contoh kepada 

hampir 53 juta pelajar di Amerika Syarikat dan negara Eropah untuk menimba ilmu 

secara atas talian (Wyman, 2020).  

Sebagaimana pandemik wabak Covid-19 berlaku di China, begitu jua 

penularannya merebak di Malaysia. Penularan wabak tersebut telah menyebabkan 

pihak kerajaan bertindak dengan mengambil langkah berjaga-jaga dan menetapkan 

undang-undang terbaharu untuk mengelakkan penyebaran wabak tersebut. Tan Sri 

Muhyiddin Yassin selaku Perdana Menteri Malaysia telah mengumumkan untuk 

pertama kalinya berkenaan „perintah kawalan pergerakan‟ (PKP) pada 18 Mac 2020 

bagi kawalan pergerakan orang ramai. Hal ini menyebabkan sektor pendidikan 

negara turut terjejas. Malahan, di peringkat pengajian tinggi iaitu universiti juga 

ditutup untuk menjaga keselamatan semua pihak. Pelaksanaan perintah pergerakan 

(PKP) terus dilaksanakan sehingga 3 Mei 2020. Susulan itu, Perintah kawalan 

Pergerakan Bersyarat (PKPB) telah dimulakan pada 4 Mei 2020 dengan memberi 

kelonggaran syarat pergerakan orang ramai agar masih mengamalkan „social 

distancing‟ supaya dapat mengurangkan penularan wabak covid-19. 

Kesannya dirasai apabila institusi pendidikan ditutup, proses pendidikan di 

sekolah tidak dapat dilaksanakan secara berhadapan dan bersemuka. Penggunaan 

pembelajaran atas talian terus meningkat mendadak apabila medium ini digunakan 

dalam kalangan pendidik untuk memastikan silibus pengajaran dapat dilaksanakan 

walaupun dalam bentuk pengajaran di alam maya sewaktu pandemik Covid-19. Hal 

ini menunjukkan pengajaran dilaksanakan dengan pendekatan tidak segerak atau 

„asynchronous‟ yang bermaksud proses pendidikan yang berlaku antara guru dan 

pelajar tanpa kehadiran mereka pada satu masa dan tempat yang sama. Mereka 

menjalani proses pengajaran dan pembelajaran secara tidak berhubung secara terus 

iaitu bersemuka namun berhubung melalui platform-platform berasaskan teknologi 

yang digunakan. Hal ini bertepatan dengan pendapat Alley (1992), proses 

pembelajaran dapat dibina melalui pengalaman yang dilalui oleh pelajar melalui 

pembelajaran atas talian yang perlunya penggunaan internet untuk membolehkan 

mereka mendapatkan bahan pembelajaran. Selain itu, pelajar dapat memahami 

kandungan pelajaran dalam masa yang sama menjadikan pengajar dan kawan-kawan 

sebagai „support system‟ atau pembimbing dalam menguasai topik perbincangan 

sewaktu pembelajaran atas talian dijalankan. 



 

6 

Impak pembelajaran atas talian mula dirasai apabila penularan Covid-19 

menyebabkan keterbatasan pergerakan orang ramai. „Social distancing‟ menjadi satu 

cara untuk mengekang penularan wabak Covid-19. Hal ini menyebabkan pendekatan 

proses pengajaran dan pembelajaran tidak dapat dilaksanakan secara berhadapan 

bertentang mata. Malahan, tidak dapat dinafikan apabila penularan wabak Covid-19 

telah memberi banyak manfaat ke atas pembelajaran atas talian. Jika pembelajaran 

secara bersemuka perlu mengehadkan bilangan pelajar disebabkan oleh keluasan 

tempat, namun platform pembelajaran atas talian boleh dimanfaatkan oleh bilangan 

pelajar tanpa had selagi pelajar dapat melayarinya. Sebagaimana yang dicadangkan 

oleh UNESCO (2020), platform yang membantu dalam pedagogi guru seperti 

Thinglink, Buncee, Edpuzzle, EduCaixa, Kaltura, Nearpod, Pear Deck, Squigl, dan 

Trello boleh digunakan untuk menyampaikan isi pembelajaran guru. Platform-

platform tersebut telah membantu pendidik untuk menyampaikan isi pengajaran 

dengan berinovasi dan kreatif agar pelajar dapat memahami isi pelajaran dengan jelas 

walaupun proses pengajaran guru dijalankan secara atas talian. 

1.3 Penyataan Masalah 

Namun, sedar atau tidak, sejauhmana keberkesanan pembelajaran atas talian 

dapat dilaksanakan sewaktu pandemik Covid-19. Pembelajaran atas talian yang 

memerlukan apparatus digital dan sambungan internet yang baik untuk 

melaksanakan revolusi pembelajaran digital dalam era ini. Pembelajaran atas talian 

dengan menggunakan medium teknologi seperti telefon, komputer riba dan alat 

peranti lain menjadi medium utama sewaktu pembelajaran atas talian (Karimi et al, 

2011). Tidak dinafikan pembelajaran atas talian banyak memberi impak positif 

terutamanya kepada pelajar yang tinggal berdekatan pekan dan bandar. Namun, 

kemampuan untuk memiliki apparatus digital itu bukanlah sesuatu yang mudah 

untuk pelajar yang berada di kawasan pedalaman yang jauh daripada kemajuan 

teknologi dan pengangkutan. Bahkan, jika mereka memiliki apparatus digital 

sekalipun belum tentu kemudahan capaian jalur lebar internet yang mencukupi 

diperoleh kerana penempatan jauh diceruk hutan. 

Cabaran daripada peristiwa Covid-19 bukan hanya memberi kesan kepada 

murid-murid di sekolah sahaja. Malahan, impak ini dapat diperhatikan dalam 

kalangan pelajar universiti. Peristiwa ini telah menyebabkan sektor pendidikan di 

peringkat tertinggi ini ditutup dan digantikan kepada pembelajaran atas talian. 

Malahan, mahasiswa dan mahasiswi ini tetap menjalani pembelajaran atas talian 

walaupun masih berada di universiti. Malangnya, kesan ini membantut para 

mahasiswa dan mahasiswi untuk mencari bahan bacaan di perpustakaan universiti 

akibat daripada pandemik Covid-19. Akhirnya, pelajar universiti juga dihantar 

pulang secara berperingkat untuk mengelakkan penularan wabak Covid-19 (Berita 

Harian, 24 April 2020). Selain itu, hampir 53 000 penuntut Institut Pengajian Tinggi 

(IPT) sama ada universiti awam dan swasta telah dihantar pulang dengan bantuan 

kerajaan. Dari sudut lain pula, apabila penuntut universiti pulang ke kampung 

halaman, banyak perkara yang dilihat terutamanya kesinambungan pembelajaran 

penuntut universiti tersebut. Cabaran dan keberkesanan pembelajaran atas talian 

dapat dilihat apabila penuntut IPT yang mempunyai masalah dari segi kemudahan 

fasiliti untuk menghadapi pembelajaran atas talian. 

Selain itu, pandemik Covid-19 tidaklah mudah untuk dilenyapkan. Pada 16 

Mei 2020, Mesyuarat Menteri-menteri telah menyetujui pandangan daripada 

Kementerian Pengajian Tinggi (KPT) berkenaan usulnya iaitu pembelajaran 

bersemuka di kampus tetap diteruskan namun dengan menukarkan pelaksanaan 

pembelajaran bersemuka kepada pembelajaran atas talian sehingga penghujung tahun 

2020. Hal ini bermakna pelajar akan tetap meneruskan pengajian mereka namun 

melalui medium pembelajaran yang berbeza dengan yang sebelum ini. Malahan, 

semua aktiviti berkenaan program atau aktiviti yang dilaksanakan secara bersemuka 

tidak dibenarkan sehingga tarikh tersebut. Pelaksanaan pembelajaran atas talian ini 

melibatkan semua institusi dalam pengajian tinggi (Harian Metro, 27 Mei 2020). 

Namun, kemajuan pendidikan tetap terus dijalankan walaupun isu pandemik 

Covid-19 terus menghantui. Oleh itu, permasalahan yang jelas dapat dilihat 

sejauhmana keberkesanan pembelajaran atas talian kepada pelajar tanpa mengira 

lokasi mahupun fasiliti. Kesukaran pada pihak pendidik pula apabila bergelut dengan 

permasalahan medium yang sesuai dan efisien untuk memastikan pembelajaran anak 

didik terus berlangsung. Pendidik yang mahir dalam teknologi akan dapat 

mengadaptasi situasi ini dengan baik. Namun, bagi pendidik yang tidak mahir dalam 

teknologi, terutamanya pendidik pertengahan tahun atau dikenali sebagai „orang 

lama‟ akan mengalami kesukaran untuk menyampaikan isi pengajaran mereka 

melalui atas talian.  

Sebenarnya telah banyak langkah yang dilakukan oleh pihak kementerian 

pendidikan untuk memastikan para pendidik yang kaya dengan ilmu pengetahuan 

berbentuk kemahiran teknologi komunikasi dan maklumat (ICT). Sebagaimana 

pelaksanaan Pelan Pembangunan Pendidikan Malaysia (PPPM) mengikut gelombang 

dalam memperkenalkan kemahiran teknologi komunikasi dan maklumat (ICT). 

Gelombang 1 bermula tahun 2013 hingga 2015, Pelan Pembangunan Pendidikan 

Malaysia (PPPM) meningkatkan asas ICT dalam kalangan pendidik dan murid. 

Manakala, Gelombang 2 pada fasa 2016 hingga 2020, PPPM memperkenakan 

inovasi dalam ICT yang mana diserapkan dalam silibus pembelajaran murid. 

Gelombang 3 pula (2020 hingga 2025), penggunaaan ICT secara meluas 

diperkembangkan dan diaplikasikan oleh murid (PPPM, 2012). Hal ini menunjukkan 

langkah-langkah yang disediakan oleh pihak kementerian pendidikan agar 

pendedahan terhadap dunia digital dalam era pendidikan telah dilaksanakan sejak 

awal lagi. 

1.4 Objektif Kajian 

Berdasarkan kajian penyelidikan ini, pengkaji telah menetapkan tiga objektif 

dalam kajian ini iaitu:  

i. Mengkaji pengalaman pembelajaran atas talian dalam kalangan pelajar UTM 

sewaktu Covid-19. 

ii. Melihat cabaran pembelajaran atas talian dalam kalangan pelajar UTM 

sewaktu Covid-19. 

iii. Menyelidik strategi menghadapi cabaran pembelajaran atas talian dalam 

kalangan pelajar UTM sewaktu Covid-19. 

1.5 Persoalan Kajian 

Berdasarkan kajian penyelidikan ini, pengkaji telah menetapkan tiga 

persoalan dalam kajian ini iaitu:  

i. Apakah pengalaman pembelajaran atas talian dalam kalangan pelajar UTM

sewaktu Covid-19?

ii. Apakah cabaran pembelajaran atas talian dalam kalangan pelajar UTM

sewaktu Covid-19?

iii. Apakah strategi menghadapi cabaran pembelajaran atas talian dalam

kalangan pelajar UTM sewaktu Covid-19?

1.6 Kepentingan Kajian 

Proses pendidikan atas talian tidak asing lagi dalam dunia era teknologi kini. 

Tambahan pula, dengan perkembangan era digital menyebabkan ilmu pengetahuan 

mudah untuk diperoleh dengan hanya menekan butang „klik‟ sahaja. Perkara ini 

semakin berkembang maju dengan penularan wabak Covid-19 menjadikan 

pembelajaran atas talian telah menjadi platform untuk berkomunikasi. Kepentingan 

kajian merupakan satu medium yang amat penting dalam kajian ini. Ia bertujuan 

untuk menjelaskan tentang dapatan terbaharu yang diperolehi daripada kajian kepada 

masyarakat secara lebih mendalam. Malahan, penyelidikan dapat menyakinkan 

semua pihak berdasarkan dapatan kajian yang lepas yang menimbulkan tanda tanya, 

malahan kontroversi berdasarkan kajian tersebut. Hal ini membantu penyelidik untuk 

menjalankan kajian agar dapatan data yang diperoleh adalah berkualiti. Tambahan 

pula, kepentingan kajian dapat menginterpretasi dapatan dengan lebih jelas, 

terperinci dan tepat tentang sesuatu isu dan penambahbaikan yang perlu dilakukan 

apabila sesuatu isu timbul dalam kajian ini. 

Hal ini kerana melalui hasil dapatan daripada kajian ini mampu membuktikan 

pengalaman, cabaran dan strategi menghadapi cabaran dalam pembelajaran atas 

talian dalam kalangan pelajar UTM, Johor Bahru sewaktu Covid-19. Di atas 

kesedaran itulah, penyelidik merasakan bahawa kajian secara menyeluruh perlu 

dilakukan untuk meneliti dan mencari cara penyelesaian terbaik untuk menyelesaikan 

permasalahan kajian ini terutamanya dalam situasi yang tidak terjangka sebelum ini. 

Proses pendidikan atas talian merupakan medium pembelajaran yang telah 

disarankan oleh Kementerian Pendidikan Malaysia dan telah dijalankan oleh pihak 

universiti. Ia memastikan pelajar dapat meneruskan pembelajaran walaupun pada 

tempat dan suasana yang berbeza. Oleh itu, asbab kepentingan kajian yang akan 

diperoleh menyebabkan kajian ini perlu dilakukan agar hasil dapatan kajian dapat 

menjadi satu pendorong kepada penyelesaian kepada pihak-pihak yang terlibat. 

Secara umumnya dapatan kajian dapat membantu memberi kepentingan-

kepentingan seperti berikut: 

i. Kepentingan kajian kepada pihak Kementerian Pengajian Tinggi dan 

Kementerian Pendidikan Malaysia. Pengkaji berharap agar dapatan kajian ini 

tentang pengalaman, cabaran dan strategi menghadapi cabaran pembelajaran 

atas talian daripada pelajar Universiti Teknologi Malaysia dapat dijadikan 

satu pendekatan atau panduan dalam melaksanakan pengajaran dan 

pembelajaran atas talian sewaktu pandemik COVID-19. 

ii. Kepentingan kajian kepada pihak universiti, di mana pengkaji berharap agar 

selepas ini kajian yang lebih mendalam dalam merangka dan membantu 

pihak pengurusan universiti membentuk medium pembelajaran yang 

bersesuaian dengan pelajar mengikut suasana dan kekangan-kekangan 

tertentu. 

iii. Kepentingan kajian kepada masyarakat. Apa yang diharapkan dapatan kajian 

terhadap pembelajaran atas talian dapat membantu masyarakat untuk 

memahami situasi sebenar dan meningkatkan lagi pelaksanaan pembelajaran 

atas talian dengan cara yang lebih efisien terutamanya golongan pendidik. 

iv. Kepentingan dalam perkembangan proses pendidikan. Apa yang diharapkan

dapatan kajian ini dapat dijadikan panduan dalam memastikan proses

pendidikan di masa hadapan seiring dengan perkembangan teknologi maju.

1.7 Skop Kajian 

Skop kajian bagi kajian ini melibatkan pembelajaran atas talian sewaktu 

Covid-19. Antara Elemen utama bagi skop kajian ialah:  

i. Pengalaman pembelajaran atas talian

ii. Cabaran pembelajaran atas talian

iii. Strategi menghadapi cabaran pembelajaran atas talian

Kajian ini adalah bertujuan untuk mengetahui pengalaman pembelajaran atas 

talian dalam kalangan pelajar UTM sewaktu Covid-19. Oleh itu, kajian ini hanya 

memberi tumpuan kepada penggunaan pembelajaran atas talian walaupun terdapat 

pembelajaran secara konvensional atau pembelajaran secara bersemuka. Di samping 

itu, tidak dilupakan juga aspek cabaran penggunaan pembelajaran atas talian dalam 

kalangan pelajar UTM sewaktu Covid-19 dikaji untuk mengkaji cabaran sebenar 

yang dihadapi oleh pelajar. Cabaran dan halangan setiap individu berbeza. Skop 

kajian dalam kajian ini melibatkan cabaran luaran dan cabaran dalaman dengan 

melihat aspek kemudahan teknologi, pelaksanaan kerja kumpulan, sokongan 

pensyarah, kesediaan pelajar dan pengurusan diri sewaktu mengikuti pembelajaran 

atas talian bagi pelajar universiti ini. Setelah itu, hasil dapatan cabaran penggunaan 

pembelajaran atas talian sewaktu Covid-19 dapat membantu penyelidik mengetahui 

strategi menghadapi cabaran pembelajaran atas talian dalam kalangan pelajar UTM 

sewaktu Covid-19 melalui strategi yang dikemukakan oleh pelajar.  

1.8 Batasan Kajian 

Kajian yang dilaksanakan ini terbatas melibatkan pelajar di Universiti 

Teknologi Malaysia di Johor Bahru. Malahan, responden tersebut adalah dalam 

kalangan mahasiswa bagi sarjana muda pendidikan bagi jurusan Psikologi 

Pendidikan bagi semester 1 tahun 2020/2021. Kajian ini hanya melibatkan lima 

orang responden yang pernah mengikuti pembelajaran atas talian sebelum ini.  

1.9 Kerangka Konseptual Kajian 

Kerangka konseptual bagi kajian ini dinyatakan dalam gambar rajah 1.1. 

Kerangka konseptual ini menjadi panduan asas kepada penyelidik dalam 

mendapatkan pengetahuan berkenaan pembelajaran atas talian. 

Rajah 1.1 Kerangka konseptual kajian. 

Rajah 1.1 menunjukkan gambaran keseluruhan elemen dalam penyelidikan 

yang telah dijalankan. Terdapat tiga komponen utama dalam kajian ini untuk 

mempamerkan hubungkait berdasarkan objektif kajian yang telah ditetapkan. 

 

Persepsi 
Penggunaan E-
Pembelajaran 

dalam kalangan 
pelajar UTM 

sewaktu Covid-19

Cabaran Penggunaan E-
Pembelajaran dalam kalangan
pelajar UTM sewaktu Covid-

Cabaran pembelajaran atas 

talian dalam kalangan pelajar 

UTM sewaktu Covid-19 

Strategi menghadapi 

cabaran 

pembelajaran atas 
talian dalam 

kalangan pelajar 

UTM sewaktu 

COVID-19 

Pengilustrasian elemen-elemen kajian tersebut dalam bentuk kerangka konsep dapat 

dilihat dengan lebih terperinci untuk menunjukkan perkaitan antara satu sama lain. 

Gambaran secara visual ini dapat membantu penyelidik mengetahui secara 

menyeluruh berkenaan kajian ini dijalankan kerana dinyatakan dalam bentuk gambar 

rajah yang mudah difahami. Ia menjadi satu kayu ukur dan gambaran awal 

menerangkan secara keseluruhan kajian ini Kerangka konsep yang bersifat subjektif 

ini, namun lebih bersifat objektif dapat menerangkan reka bentuk kajian kualitatif 

berdasarkan kajian kes yang dijalankan. 

1.10 Definisi Istilah Kajian 

1.10.1 Covid-19 

Pandemik Covid-19 mengemparkan dunia kerana penularan penyakit tersebut 

membawa kematian hingga hampir mencecah 452 000 hingga 18 Jun 2020 

(Worldometer, 18 Jun 2020). Hal ini menunjukkan Covid-19 menjadi satu igauan 

ngeri untuk pada masa kini. Malahan, pandemik Covid-19 telah menyebabkan 

banyak sektor yang terjejas. Termasuklah sektor pendidikan yang terpaksa ditutup 

dan digantikan dengan pembelajaran atas talian. Coronavirus atau Covid-19 atau 

Coronavirus (CoV) adalah sejenis virus yang menyebabkan seseorang selesema dan 

lebih berisiko daripada penyakit SARS dan membawa kematian (UNICEF, Mac 

2020). Virus ini yang boleh dijangkiti melalui melalui saluran pernafasan dapat 

dikenalpasti simptom-simptomnya seperti demam, sakit badan, pening kepala, batuk, 

dan sukar bernafas.  

1.10.2 Pembelajaran Atas Talian 

Pembelajaran atas talian juga boleh dikenali sebagai kaedah pembelajaran 

moden yang digunakan dalam kaedah pembelajaran pada masa kini. Sebagaimana 

yang dinyatakan oleh Nor Aziah dan Mohd Taufik (2016), „E-Learning‟ atau 

pembelajaran atas talian yang menggunakan alat elektronik dalam menyampaikan isi 

kandungan pengajaran dengan adanya kemudahan dari aspek kemudahan teknologi. 

Menurut Paul (2002), pembelajaran atas talian dianggap sebagai medium 

penyampaian ilmu untuk meningkatkan ilmu pengetahuan dalam diri seseorang 

dengan menggunakan alat peranti teknologi. Malahan, capaian internet diperlukan 

untuk mendapatkan ilmu pembelajaran secara atas talian. 

Manakala menurut Salem Alkhalaf et al. (2012), pembelajaran atas talian 

adalah istilah yang diberikan kepada satu sistem pengajaran dan pembelajaran di 

mana para pelajar dan guru, atau sesiapa sahaja yang terlibat dalam pertukaran 

maklumat, tidak bertemu secara fizikal, tetapi dipisahkan oleh masa, jarak, atau 

kedua-duanya.  

1.10.3 Pengalaman 

Pengalaman adalah merujuk kepada kejadian atau perkara yang telah dilalui 

oleh seseorang individu melibatkan sepanjang masa kehidupan manusia (Yassim, 

2016). Hal ini menunjukkan pengalaman adalah apa yang dialami, dirasai dan 

ditempuhi oleh seseorang mengenai sesuatu isu atau perkara. Hal ini melibatkan 

keadaan seseorang yang terlibat dalam situasi tertentu bersifat peribadi atau individu. 

Pengalaman pembelajaran atas talian menunjukkan bahawa situasi yang dialami oleh 

seseorang mengenai pembelajaran atas talian tersebut. Pengalaman yang dilalui oleh 

seseorang berbeza mengikut situasi dan bagaimana seseorang menjalani pengalaman 

tersebut. Pengalaman yang dinyatakan berdasarkan pembelajaran atas talian bersifat 

umum berdasarkan pengalaman masing-masing. 

1.10.4 Cabaran 

Cabaran adalah halangan ataupun ujian dan masalah yang dihadapi oleh 

seseorang individu di mana ujian dan masalah tersebut menguji kemampuan 

seseorang (Jambi, 2008). Oleh itu, cabaran pembelajaran atas talian ialah sesuatu 

yang menguji kemampuan seseorang untuk mengikuti pembelajaran secara alam 

maya. Halangan yang dihadapi mungkin disebabkan oleh sebab-sebab tertentu. 

Selain itu, cabaran yang dihadapi oleh seseorang mungkin berbeza. Malahan, hal ini 

tidak dapat dinafikan mungkin cabaran yang dihadapi oleh responden juga adalah 

sama sewaktu pandemik Covid-19. 

1.10.5 Strategi 

Berdasarkan Tjiptono (2006), istilah strategi berasal dari Bahasa Yunani iaitu 

dimaksudkan sebagai sesuatu keadaan untuk mengatasi masalah bagi mencapai 

tujuan tertentu. Berdasarkan maksud tersebut, strategi menghadapi cabaran 

pembelajaran atas talian dikaitkan dalam konteks kajian ini ialah cara-cara yang 

dilaksanakan untuk menyelesaikan cabaran dalam pembelajaran atas talian. Hal ini 

menunjukkan bahawa strategi yang digunakan adalah sesuai untuk mengatasi 

cabaran tersebut. Tidak dinafikan pembelajaran atas talian memberi banyak kebaikan 

dan manfaat saat negara dilanda dengan pandemik Covid-19. Namun, pelaksanaan 

pembelajaran atas talian bagi pelajar yang mempunyai cabaran tersendiri untuk 

mengikuti kelas secara atas talian, ia perlu diberi perhatian dan strategi yang sesuai 

perlu dilakukan untuk membendung masalah ini.  

1.11 Kesimpulan 

Kesimpulan daripada bab ini, penyelidik telah menerangkan maklumat awal 

kajian berkenaan latar belakang kajian, penyataan masalah, objektif kajian, persoalan 

kajian, kepentingan kajian, skop kajian, batasan kajian, kerangka konseptual kajian, 

dan definisi istilah kajian yang telah diterangkan dengan lebih jelas. Melalui bab ini, 

penyelidik berharap kajian yang akan dilaksanakan agar dapat mencapai kriteria 

yang telah ditetapkan dalam bab ini 

